
3

E per ëse a cianûa a-ô mâ vixiña,

Pe uña colonia comoda, e assæ esteisa

Pe uña çittæ, benchè pe allôa picciña,

Ben postâ, ben provvista e ben difeisa

A-e spalle, a-i fianchi e in faccia da mariña

Da ogni invaxion violenta e da sorpreisa,

O risolveiva de fondâghe in quella

Uña çittæ cö nomme d’Isabella.


4

Pe disegno de mûage preferio

Fù da lê ûn quadrilatero, che forte

O l'ëa pe ûn fosso, ch'ô poiva êse impio

Per mezo d’uña diga d’ægue morte

Da-e due sciûmmæe, che a-ô lêugo ëan tutt’in gio;

E ne-i lati ciù streiti ô fè due porte,

Uña de fronte in faccia â mæña, a-e spalle

O fissò l’atra e derimpetto ä valle.


5

E in mezo ô ghe fissava uña gran ciassa,

E in questa ô Dommo ô disegnò pù lê

Dä parte, dove ô sô ô se leva e ô scassa

E tenebre dä tæra e e stelle in çê,

Da quella parte, dove ô sô ô s’abbassa

O Paxo a-ô Dommo ô l’ha fondôu promê;

E metteiva de questo ô pio Marcena,

De quello a primma pria l’Eroe de Zena.


6

Ma sciccomme Colombo ô l’aspirava

A descrovî nêuve isoe e un Continente

Ch’ô poiva, comme l’ê ô s'inmaginava,

Estendise dä parte de Ponente;

Coscì a continuazion lê ô l’affidava

E l'ornamento da çittæ nascente

De Sanchez ä perizia e attivitæ,

E a l'inspezion de Bertomê so fræ.

